
KAPITTEL 1

KASPAR OPPDAGAR NOKO, OG ANNA KJENNER SEG UROLEG

«Kom igjen, Kaspar!» roper Anna.

Kaspar gryntar til svar, som vanleg.

«Treigingar. Gidd aldri noko som helst», held ho fram.

«Kjedelegaste ferieturen eg nokon gang har vore med på!»

Anna er i dårleg humør. Etter kvart som ho og Kaspar travar utover mot fyret, lettar likevel humøret.

Saman med mor og far er dei på ferietur. Med båten, som vanleg. Det er fint å vere på båttur, synest Anna. Men ikkje alltid. Ho skulle også gjerne ha fortalt venninnene om solfylte ferieturar til Syden, slik dei gjer når dei møtest etter skolestart. Brune og fine boblar dei over av historier om varme basseng, kvite strender, marknadsplassar med folkevrimmel, liv og røre. Det er ikkje akkurat «liv og røre» det er mest av når familien er på båttur. Med unntak av når dei kjem innom ei og anna hamn der det er fullt av båtar. Vanlegvis skyr foreldra desse hamnene – dei vil ha «fred og ro», «rekreasjon» og «nyte naturen». Natur er det nok av – men lite med sol og varme. Der dei reiser på tur, er det stort sett vind og regn, synest Anna. Innimellom skin likevel sola, og Anna kan hoppe ut i sjøen frå svaberga eller båten, steike dagens fiskefangst på bålet, sitje ute på dekk til langt på kveld og kanskje få med mor og far på eit kortspel eller to. Men mor og far er ofte så opptekne med seg sjølve, dei er slitne og har sikkert mykje å tenke på. Anna tenker også mykje – og diktar historier. Desse historiene er berre i hovudet til Anna, ho fortel dei ikkje til nokon.

Det er koseleg å vere i båten, synest Anna. Særleg når det er ruskevêr og båten ligg trygt i hamn. Han ruggar så fint på seg i vinden, bølgene skvulpar og tauverket knirkar. Gode lydar å sovne til. Båten er stor og romsleg. Han er gammal. Dei har importert han frå USA for mange år sidan. Far, som er flink med slikt, har restaurert han.

«Han skal skine som eit smykke», seier han og gnir og gnukkar på den kvite skutesida. Båten er ikkje av det slaget som går fort. Dei «ruslar» over bølgene mens andre båtar susar forbi. Det er heilt greitt, synest Anna. Ho liker ikkje å ha det travelt.

I båten har ho sin eigen vesle lugar med ei stor, brei køye som fyller mest heile rommet. Skulle det vere fleire med på turen, er det likevel akkurat plass til ei madrass på dørken. Mor og far har også ein lugar. I tillegg til lugarane er der to ørsmå bad og ei bysse – eit lite kjøkken med komfyr og kjøleskap og plass til å lage mat. Ei lita trapp fører opp til salongen og styrhuset. Her er det vindauge heile vegen rundt, så ein kan sjå til alle kantar. Båten er akkurat som ei hytte, berre at han kan flyttast overalt der det er sjø. Far og mor – og Anna også – har arbeidd mykje med båten for å få han slik i stand som då han var ny. Anna liker så godt lukta av nyolja treverk. Slik luktar det alltid når mor og far og Anna har gjort båten klar til ferieturen.

Det er kjekt når ho av og til treffer nye vener. Slik som i fjor. Då blei ho kjend med Siri og broren, Erik. Det hender dei sender meldingar til kvarandre på sms og chat, men Siri, Erik og Anna bur langt frå kvarandre, så dei har ikkje møtt kvarandre sidan sommaren. Anna skulle ønske dei kunne treffast denne sommaren også. Men med slike naturglade foreldre er det aldri godt å vite når ein kjem innom «folkeskikken». Anna sukkar der ho går. Ho tek telefonen sin ut av lomma og ser på han. Ingen nye meldingar.

Kaspar snøftar lykkeleg og snusar intenst langsetter stien. Som alltid.

Kaspar er super å reise på ferie saman med. Alltid glad. Om då ikkje ein katt kryssar vegen framfor han. Han er rasande på kattar. Ikkje så rart kanskje, for Kaspar er ein hund. Ein bullterrier.

«Han har karakter», seier far.

«Han er meget sød», seier mor, som er dansk, og rett som det er vekslar mellom dansk og norsk når ho snakkar.

Kaspar hatar vatn. Han nektar å gå ut om det regnar. Bading er heilt uaktuelt. Men å reise med båt likar han. Då kryp han saman i Anna si køye, veska eller skapet hennar og snorkar lykkeleg. Han er kvit i den glatte, korthåra pelsen, med litt svart på det høgre øyret og rundt det venstre auget. Hovudet hans er forma nesten som eit egg. Dei små, trekanta auga myser lurt. Kaspar Bullterrieren, den flottaste hunden Anna veit om.

Når foreldra til Anna vil lese bok i staden for å finne på noko saman med Anna, er det einaste råda å ta med seg Kaspar på tur. Om det ikkje regnar.

Dei går bortover stien når Kaspar plutseleg bråstoppar og værar ut i lufta. Han står heilt still med alle musklane i kroppen i spenn. Øyra vender attover, og det einaste som rører seg, er nasebora på den svarte, blanke snuten. Brått dreg han så hardt i bandet at Anna snublar framover. Ho tek seg innatt og strammar bandet. Kaspar synest ikkje det går fort nok. Han kravlar framover som ein krabbe og dreg det han er kar om. Anna held igjen alt ho klarer, og skjenner på han. Kaspar roar seg litt, men han har heilt tydeleg fått ferten av noko. Anna ser seg rundt, men det er ingen der. Kaspar held fram med å trekke i bandet og dreg Anna med seg.

«Skal tru kva han luktar?» tenker Anna, som ikkje kan skjøne kva eller kven det kan vere. Slik bruker ikkje Kaspar oppføre seg – og Anna kjenner ei uro inni seg.


KAPITTEL 2

SKUGGEN VED FYRET

Kaspar ser ut til å roe seg litt, han synest visst det er greitt berre han får med seg Anna dit han vil. Anna kjenner seg også litt rolegare.

På denne øya har dei vore mange gonger. Det er ei ganske lita øy, men det bur folk her heile året. Ikkje så mange, men nok til at det er butikk her. Ørnøya blir øya kalla, for her har alltid vore ørnereir. Båthamna er lita, det er berre plass til nokre få båtar. Akkurat no er det berre ein båt der, nemleg familien til Anna sin båt.

«Det er vel ikkje så mange som orkar å leite seg fram til denne bortgøymde øya», tenker Anna der ho travar av stad.

På øya er det også eit lite pensjonat, Havgløtt. Det ligg på den andre sida av øya frå båthamna, og blir drive av Berit. Pensjonatet er ope berre nokre veker om sommaren, for då hender det at det kjem nokre feriegjester til øya. Berit på pensjonatet lagar verdas beste lapskaus, synest Anna. Dei fleste husa på øya ligg i den vesle grenda som heiter Innvika, der pensjonatet ligg. Ferjekaia er også der. Den vesle ferja legg til nokre gonger i døgnet og fraktar folk og ein og annan bil. Men utover mot fyrtårnet der dei går no, er det nesten ingen hus. Nokre falleferdige gamle skur og uthus som har høyrt til ein liten gard ein gong, nokre naust nede ved sjøen – og eitt einaste hus som står litt for seg sjølv nesten heilt ute ved fyrtårnet.

Dette huset er kvitt med grøne karmar. Rundt huset er det ein koseleg hage med fleire gamle epletre, blomster og busker som veks vilt, og høgt gras. Eit gammalt steingjerde går rundt heile hagen – og ein kvit port står alltid open. I dette huset bur det ei dame, veit Anna. Når Anna går forbi huset hennar for å komme ut til fyrtårnet, kan ho av og til skimte henne innanfor vindauga. Anna har aldri snakka med henne. Esther Corneliussen står det på postkassa som heng på hagegjerdet.

Oppi fjellsida, rett ovanfor huset til denne Esther, kan ein i dagslys sjå ei hole inn i fjellet. Ho er høgt oppe i den ulendte fjellsida. Anna har aldri vore der oppe. Far har fortalt at tyskerane brukte denne hola som utkikspost under krigen. Anna veit at det bur eit ørnepar oppe i fjellsida. Ho har sett dei sveve høgt oppå himmelen fleire gonger.

Anna og Kaspar har komme fram til den smale stien som går ned til sjølve fyrtårnet. Stien går bratt nedover, her er ikkje tre, berre nokre busker og lavt kratt innimellom lyngtuene. Dette fyrtårnet, eller berre fyret, som dei seier på øya, er ikkje i drift lenger – eit nytt, automatisert fyr står på ein holme eit stykke utanfor. På dette gamle fyret budde det før i tida ein fyrvaktar. No er det ingen som bur der. Fyret står der framleis, men det ser nesten ut som det kan ramle saman kva tid som helst. Nokre av vindauga er knuste, murstein har ramla ut av veggen her og der, og malinga skalar av. Anna liker å gå hit ut – herifrå kan ho sjå langt utover havet. Av og til tenker Anna seg at ho kan sjå heilt til Shetland.

Det er ikkje kaldt, men skyene er grå og tunge. Det ser ut som dei er fylte av tjukk, boblande havregraut som når som helst kan få dei til å eksplodere. Anna smiler for seg sjølv og ser for seg havregrauten boblande nedover fjellsidene og ut i havet. Kanskje med kanel og smørauge.

«Stakkars fisk», tenker ho, «som må ete den grufulle grautgjørma».

For ein gongs skuld er det ikkje noko særleg vind. Anna ser utover havet. Langt ute kan ho skimte segl. Det går nok ikkje fort framover i dag som det er så lite vind. Kanskje båten er på veg inn til hamna? Det hadde vore så fint om det kom fleire båtar – kanskje med nokon på Anna sin alder. Igjen tenker ho på Siri og Erik.

Plutseleg bjeffar Kaspar. Igjen står kroppen hans i heilspenn. Så skyt han av garde som ei pil – Anna klarer ikkje halde igjen bandet.

«Kaspar! Kom hit!» roper ho, men Kaspar vil ikkje høyre. Han spring av stad i full fart. Han spring bort til fyret og forsvinn bak det, slik at Anna ikkje kan sjå han. Han bjeffar ikkje lenger. Ho roper på han, men han kjem ikkje. Det er ikkje så uvanleg at Kaspar ikkje vil høyre når ho roper. Lydig er han berre når han sjølv vil. Men det er uvanleg at han spring etter nokon eller noko på denne måten. Han har vore så underleg heile turen. Ho vil han skal høyre. Det er ikkje godt å vite kva han har funne, kva som har fått han til å bjeffe. Ho spring det fortaste ho klarer rundt fyret. Plutseleg høyrer ho Kaspar ule! Ho roper og spring endå fortare, og der ser ho han. Han hinkar rundt på tre bein, pistrar, ynkar seg og har tydeleg vondt! Ho skundar seg bort til han og ser at han har skadd den eine bakfoten. Kloa heng laus, og blodet renn! Stakkars Kaspar! Korleis kunne dette gå til? Ho klappar han og prøver så godt ho kan å roe han. Han har sikkert fått poten i klem mellom steinane og sett kloa fast. Ho kjenner på labben hans – det verkar ikkje som han har knekt han. Anna veit ikkje kva ho skal gjere. Ho må ha hjelp til å bandasjere poten, for Kaspar er så uroleg – det må gjere svært vondt. Anna riv av seg eine skoen og sokken. Ho trer sokken forsiktig på poten til Kaspar. Det er ikkje enkelt, uroleg som han er. Men ho klarer det til slutt. Ho kjem på hårstrikken som ho alltid har i lomma om han ikkje er i håret. Anna har glatt, nesten kvitt hår – bleikt av sol og vind, alltid litt tjafsete og uryddig – og nesten alltid i vegen for auga, synest Anna. Derfor har ho alltid ein hårstrikk i nærleiken. Men når ho går tur, liker ho å kjenne regn og vind rufse i håret. Strikken ligg heldigvis i venstre lomma på jakka hennar – og den festar ho no forsiktig rundt sokken. Då kjem det kanskje ikkje så mykje skit i såret, tenker Anna. Mor og far må sjå på kloa og finne ut kva dei må gjere. Ho finn fram telefonen igjen for å ringe mor eller far. Men telefonen er utlada. Anna ergrar seg over at ho støtt gløymer å lade han opp. No må ho få med seg Kaspar på eiga hand. Ho lokkar på Kaspar og dreg i bandet, for å få han til å gå sjølv. Å løfte og bere ein «bulleklump» på nærare tretti kilo klarer ho ikkje. Litt etter litt kjem dei seg på stien tilbake frå fyret. Kaspar haltar og pip, og Anna gjer så godt ho kan for å få han med seg.

«Skal tru kven eller kva Kaspar oppdaga og sprang etter?» tenker Anna.

Om det berre hadde vore nokon her som kunne hjelpe! Anna snur seg mot fyret igjen. Plutseleg ser ho noko som rører seg. Ein rask skugge som forsvinn bak fyret.


KAPITTEL 3

KVA HAR HENDT MED ONKEL MAURICE?

Tre dagar før, i Brazzaville, Republikken Kongo:

Det er seint på kvelden, Philippé skundar seg gjennom dei mørke gatene. Rundt barane blinkar det i raude, gule og blå lykte. Han høyrer musikken dundre frå høgtalarane mens han spring forbi. Nokre butikkar er opne. Gjennom døropningane skimtar han hermetikkboksane som står oppstilte i fine tårn og pyramidar. Ein stad ser han ein mann stå og stire ut gjennom butikkdøra når han spring forbi. Det har vore ein kjølig dag. Det er tørketid, og Philippé frys litt, der han skundar seg av stad.

Desse gatene kjenner han godt. Han går denne vegen kvar einaste dag. Han skal til onkelen sin, Maurice. Philippé har gjort unna leksene sine og pliktene han har heime. Han er så spent på å treffe onkel Maurice i kveld, for han har lova å vise Philippé dei nye gjenstandane som har komme til muséet. Det fine, store muséet i Brazzaville er heilt nytt, og alle i familien er stolte over onkel Maurice som er direktør på muséet. Philippé skundar seg endå meir – muséet er stengt for kvelden, men han veit at onkel Maurice ventar på han.

Philippé har nyleg fylt tolv år. Sidan han er eldst av dei fem søskena, har han mange plikter heime. Det hender han må gjere arbeid dei vaksne vanlegvis gjer, men han veit at hjelpa hans trengst, og han klarer det fint. Philppé likar at mor skryt av han. Når mor har fri frå arbeidet, har også Philppé fri frå pliktene sine. Då finn han og kompisane på ting dei kan gjere saman.

Mor arbeider på eit av de fine, store hotella der ho vaskar og reier senger. Når ho er på arbeid, må Philppé passe småsøskena sine og gjere arbeidsoppgåver heime. Det er fleire år sidan far til Philippé døydde etter å ha vore sjuk i lang tid. Philippé kan likevel godt hugse korleis han og faren leika og sparka fotball i den smale gata utanfor huset deira. No sparkar Philippé fotball med kompisane sine når han har tid.

Heldigvis har Philppé mange tanter og onklar som ofte kjem heim til han, mora og søskena – og ofte har dei med seg noko god mat dei har laga, eller berre er der saman med dei. Det er mykje latter i det vesle murhuset Philppé bur i. Sjølv om mora arbeider mykje og er trøytt og sliten, har ho lett for å tøyse og le.

Kvar dag går Philippé på skolen. Mora vaskar og stryk skoleuniforma hans og lappar henne når det trengst. Alle som går på skolen, har blå bukse og grå skjorte. Onkel Maurice seier det er viktig å gjere skolearbeidet skikkeleg. Då kan Philippé seinare få seg arbeid og god lønn. Men Philippé treng ikkje påminning om å gjere leksene sine. Han er glad i å lese og gjer unna leksene fort og lett. Derfor har han også tid til å gjere det han liker aller best, nemleg å vere med onkel Maurice på muséet. Han kan høyre onkel Maurice fortelje i timesvis og vise fram alt det spennande som finst der.

Philippé har komme inn i ei brei gate som er full av flotte, store bygningar. Her er det også gatelykter, og snart er han ved museumsbygningen. Han går ikkje inn hovudinngangen, den veit han er låst, men han går til bakdøra. Han skal til å banke på, men så ser han at døra står på gløtt. Det er litt underleg. Han skyv døra forsiktig opp og gløttar innanfor. Han ser med ein gong at noko er gale. Veldig gale. I rommet som blir litt opplyst frå gatelyktene utanfor, ser han velta stolar, knuste trekasser og gjenstandar som ligg strødde overalt. Philippé blir redd.

«Onkel Maurice?» Philippé høyrer berre si eiga stemme som er svak og skjelv litt. Det er heilt stilt inne i rommet, og Philippé går forsiktig inn.

